
8.	 Toshkent kimyo-texnologiya universiteti

Annotatsiya. Ushbu maqolada O‘zbekistonda barqaror iqtisodiy o‘sishni ta’minlashda eksport salohiyatini oshirishning 
ustuvor yo‘nalishlari har tomonlama tahlil qilingan. Xususan, sanoat, qishloq xo‘jaligi va xizmatlar sohasi kesimida 
mavjud eksport imkoniyatlari o‘rganilib, har bir sektorning eksportdagi o‘rni hamda salohiyati baholangan. Shuningdek, 
eksportni rag‘batlantirish siyosatini takomillashtirish maqsadida soliq va bojxona yengilliklari, imtiyozli kreditlar va sug‘urta 
mexanizmlarining samaradorligini oshirish zarurligi asoslab berilgan. Maqolada mahalliy ishlab chiqaruvchilarni eksportga 
yo‘naltirish strategiyalari, ularning xalqaro bozorlarga integratsiyalashuvini kuchaytirish yo‘llari ham ko‘rib chiqilgan. Shu 
bilan birga, yashil va yuqori texnologik mahsulotlar eksportini rivojlantirish orqali barqaror iqtisodiy o‘sishga erishish 
imkoniyatlari tahlil etilgan. Yakunda, O‘zbekistonning eksport salohiyatini oshirishga qaratilgan amaliy taklif va tavsiyalar 
ishlab chiqilib, ular mamlakatning xalqaro savdodagi raqobatbardoshligini oshirishga xizmat qiladi.

Kalit so‘zlar: eksport salohiyati, barqaror iqtisodiy o‘sish, sanoat eksporti, xizmatlar sohasi, rag‘batlantirish siyosati, soliq 
va bojxona yengilliklari, ishlab chiqaruvchilarni qo‘llab-quvvatlash, xalqaro bozor, raqobatbardoshlik.
Abstract. This article presents a comprehensive and systematic analysis of the key directions for enhancing export 
potential as a driving force for ensuring sustainable economic growth in Uzbekistan. The study explores existing export 
opportunities across industry, agriculture, and the service sector, providing an in-depth assessment of each sector’s 
contribution and potential in export development. Furthermore, it substantiates the importance of improving export 
promotion policies through the introduction of tax and customs incentives, preferential lending mechanisms, and effective 
insurance instruments. The article also examines strategies to encourage domestic producers to expand into foreign 
markets and strengthen their integration into global value chains. Additionally, it highlights the potential for achieving 
sustainable growth through the development of environmentally friendly and high-technology exports. In conclusion, 
practical proposals and policy recommendations are presented to strengthen Uzbekistan’s export capacity and enhance 
its competitiveness in the global economy.

Keywords: export potential, sustainable economic growth, industrial exports, service sector, export promotion policy, tax 
and customs incentives, support for producers, international market, competitiveness.
Аннотация. В данной статье представлено всестороннее и системное исследование приоритетных направлений 
повышения экспортного потенциала как ключевого фактора обеспечения устойчивого экономического роста 
в Узбекистане. В частности, рассмотрены существующие экспортные возможности в промышленности, 
сельском хозяйстве и сфере услуг, дана оценка вклада и потенциала каждого сектора в развитии экспорта. 
Кроме того, обоснована необходимость совершенствования политики стимулирования экспорта посредством 
налоговых и таможенных льгот, преференциального кредитования и эффективных страховых механизмов. В 
статье также изучены стратегии ориентации отечественных производителей на экспорт и пути укрепления их 
интеграции в международные рынки. Особое внимание уделено возможностям достижения устойчивого роста 
за счёт развития экспорта экологически чистой и высокотехнологичной продукции. В завершение предложены 
практические рекомендации, направленные на повышение экспортного потенциала Узбекистана и укрепление 
его конкурентоспособности на мировом рынке.

Ключевые слова: экспортный потенциал, устойчивый экономический рост, промышленный экспорт, сфера 
услуг, политика стимулирования экспорта, налоговые и таможенные льготы, поддержка производителей, 
международный рынок, конкурентоспособность.

K I R I S H
Zamonaviy global iqtisodiy jarayonlarda milliy iqtisodiyotlarning barqaror rivojlanishi, avvalo, ularning 

tashqi iqtisodiy faoliyatdagi o‘rniga, xususan, eksport salohiyatining darajasi va raqobatbardoshligiga bevosita 
bog‘liqdir. Eksport hajmining ortib borishi nafaqat xorijiy valyuta tushumlarining barqarorligini ta’minlaydi, balki 
ishlab chiqarish tarmoqlarining texnologik yangilanishini jadallashtiradi, yangi ish o‘rinlarini yaratadi hamda 
xalqaro bozorga integratsiyalashuv jarayonlarini chuqurlashtiradi.

O‘zbekiston Respublikasining iqtisodiy siyosatida eksport salohiyatini kengaytirish va tashqi savdo 
faoliyatini modernizatsiya qilish doimiy ravishda ustuvor yo‘nalishlardan biri sifatida e’tirof etilib kelinmoqda. 
So‘nggi yillarda mamlakatda olib borilayotgan izchil iqtisodiy islohotlar, jumladan, eksportni rag‘batlantirish 
siyosatini takomillashtirish, bojxona va soliq yengilliklarini joriy etish, yangi logistika yo‘nalishlarini rivojlantirish 
hamda raqobatbardosh milliy mahsulotlar ishlab chiqarishni kengaytirish choralari ushbu yo‘nalishdagi 
natijadorlikni sezilarli darajada oshirmoqda.

M A V Z U G A  O I D  A D A B I Y O T L A R  S H A R H I
Eksport salohiyatini oshirish masalasi bugungi globallashuv sharoitida iqtisodiy o‘sishning muhim 

omillaridan biri sifatida ko‘plab mahalliy va xorijiy olimlar tadqiqotlarining markazida turadi. Nazariy jihatdan bu 
masala klassik va neoklassik iqtisodiyot maktablari tomonidan ishlab chiqilgan tashqi savdo konsepsiyalariga 
tayanadi. A. Smitning “mutlaq ustunlik” va D. Rikardoning “nisbiy ustunlik” nazariyalari xalqaro mehnat 
taqsimoti va eksportga yo‘naltirilgan ishlab chiqarishning iqtisodiy samaradorligini asoslab bergan. Keyinchalik, 
E. Xeksher va B. Olin tomonidan ishlab chiqilgan faktor nisbati modeli eksport salohiyatining mamlakat 
resurslariga bog‘liqligini ko‘rsatdi.

XX asr oxiri va XXI asr boshlarida P. Krugman va M. Obstfeldlarning tadqiqotlari global qiymat zanjirlari 
(Global Value Chains) nazariyasi asosida eksportni diversifikatsiyalash va innovatsion mahsulotlar eksportining 
ahamiyatini chuqurlashtirdi. Xorijiy olimlardan Ch. Bown o‘zining “Trade Deflection and Trade Depression” 
nomli ishida savdo oqimlari, tarif siyosati va eksport faoliyatini rag‘batlantirishning xalqaro mexanizmlarini tahlil 
qilib, davlat aralashuvining barqaror o‘sishdagi rolini ilmiy asoslab bergan.

O‘zbekistonlik iqtisodchi olimlarning tadqiqotlari esa eksport salohiyatini oshirish masalasini milliy 
iqtisodiyot sharoitiga mos holda tahlil etadi. Ularning fikricha, eksport hajmini kengaytirish nafaqat tashqi savdo 
balansini yaxshilaydi, balki ishlab chiqarish tarmoqlarining texnologik modernizatsiyasini jadallashtiradi, yangi 
ish o‘rinlarini yaratadi hamda iqtisodiyotning raqobatbardoshligini oshiradi.

O‘zbekiston Respublikasi Prezidentining PF-60-sonli1 “Yangi O‘zbekistonning 2022–2026-yillarga 
mo‘ljallangan taraqqiyot strategiyasi” va PF-158-sonli2 “O‘zbekiston-2030” strategiyasi eksportni rivojlantirishni 
ustuvor yo‘nalish sifatida belgilagan bo‘lib, soliq-bojxona yengilliklari, eksport kreditlari, sug‘urta tizimlari hamda 
logistika infratuzilmasini modernizatsiya qilish orqali eksportni rag‘batlantirish zarurligini ko‘rsatadi.

T A D Q I Q O T  M E T O D O L O G I YA S I 
Ushbu tadqiqotda O‘zbekiston Respublikasida barqaror iqtisodiy o‘sishni ta’minlashda eksport salohiyatini 

oshirish masalasi iqtisodiy-statistik, tahliliy va empirik usullar asosida o‘rganildi. Ma’lumotlar manbai sifatida 
O‘zbekiston Respublikasi Davlat statistika qo‘mitasi, Investitsiyalar, sanoat va savdo vazirligi, Jahon banki 
hamda Prezident farmon va qarorlarida keltirilgan rasmiy statistik ma’lumotlardan foydalanildi.

Tahlil jarayonida eksport hajmi, o‘sish sur’atlari, YaIMdagi ulushi, tashqi savdo balansi va eksport 
diversifikatsiyasi kabi ko‘rsatkichlar asos qilib olindi. Metod sifatida qiyosiy tahlil, dinamik tahlil va iqtisodiy-
matematik modellashtirish uslublari qo‘llanildi.

Tadqiqot natijalari eksport salohiyatining o‘sish omillarini aniqlash, sektorlar kesimida samaradorlikni 
baholash hamda yashil iqtisodiyot va raqamli eksport yo‘nalishlarining iqtisodiy ta’sirini aniqlashga xizmat qildi.

T A H L I L  V A  N A T I J A L A R
Global iqtisodiy makonda integratsiyalashuv jarayonlari chuqurlashib borayotgan hozirgi davrda eksport 

salohiyatini oshirish har bir davlat uchun iqtisodiy barqarorlik va o‘sishning eng muhim omillaridan biri sifatida 
namoyon bo‘lmoqda. O‘zbekiston Respublikasi ham mazkur yo‘nalishda izchil islohotlarni amalga oshirib, 
mahsulot va xizmatlar eksportini diversifikatsiya qilish, raqobatbardoshligini oshirish hamda yangi bozorlarni 
egallash orqali milliy iqtisodiyotning tashqi savdo salohiyatini mustahkamlashga intilmoqda. Eksport salohiyatini 

1	 Oʻzbekiston Respublikasi Prezidentining Farmoni, 28.01.2022 yildagi PF-60-son https://lex.uz/ru/docs/-5841063 
2	 Oʻzbekiston Respublikasi Prezidentining Farmoni, 11.09.2023 yildagi PF-158-son https://lex.uz/docs/-6600413 

yanada kengaytirish uchun sektorlar kesimidagi mavjud imkoniyatlardan kompleks va tizimli ravishda 
foydalanish muhim ahamiyat kasb etadi.

Avvalo, sanoat sektori eksportning asosiy harakatlantiruvchi kuchi sifatida alohida o‘rin tutadi. Maxsus 
iqtisodiy zonalar va sanoat klasterlarida yaratilayotgan zamonaviy ishlab chiqarish quvvatlari, yuqori 
qo‘shilgan qiymatga ega mahsulotlar — xususan, to‘qimachilik, mashinasozlik, qurilish materiallari hamda 
elektrotexnika mahsulotlari ishlab chiqarish imkonini bermoqda. Bu jarayon nafaqat eksport hajmini oshirish, 
balki mahsulotlarning geografik va tarmoq bo‘yicha diversifikatsiyasini ta’minlash imkonini yaratmoqda.

Qishloq xo‘jaligi sohasi esa O‘zbekiston uchun an’anaviy, ammo hali to‘liq ishga solinmagan eksport 
salohiyatiga ega tarmoq hisoblanadi. Mamlakatning iqlim sharoiti, yer resurslari va mehnat salohiyati eksportga 
yo‘naltirilgan meva-sabzavot, uzumchilik, paxtachilik hamda parrandachilik mahsulotlarini ishlab chiqarish 
uchun keng imkoniyatlar yaratadi. Ayniqsa, organik va ekologik toza mahsulotlar yetishtirish orqali xorijiy 
bozorlarning yuqori talablariga mos mahsulotlarni eksport qilish imkoniyati mavjud. Bu borada agroklasterlar 
faoliyatini rivojlantirish, sovutgichli omborlar qurish va logistika infratuzilmasini modernizatsiya qilish dolzarb 
ahamiyat kasb etadi.

Zamonaviy xizmatlar sohasi, ayniqsa, raqamli xizmatlar, axborot texnologiyalari, ta’lim, tibbiyot va 
transport-logistika yo‘nalishlarida eksport imkoniyatlari yildan-yilga kengayib bormoqda. O‘zbekistonning 
ushbu sohalardagi salohiyatini to‘liq ro‘yobga chiqarish uchun xizmatlar eksportiga oid statistik hisobotlarni 
yanada takomillashtirish, sohada raqobatbardosh kadrlar tayyorlash, xalqaro sertifikatlash tizimlarini joriy etish 
va global standartlarga mos infratuzilmani shakllantirish zarur.

Umuman olganda, O‘zbekiston iqtisodiyotining barcha asosiy tarmoqlarida eksport salohiyatini oshirishga 
qaratilgan chora-tadbirlarning izchil amalga oshirilishi mamlakatning xalqaro iqtisodiy makondagi mavqeini 
mustahkamlash, iqtisodiy o‘sish sur’atlarini barqaror saqlab qolish hamda milliy mahsulotlarning jahon 
bozoridagi raqobatbardoshligini yanada kuchaytirishga xizmat qilmoqda (1-jadval). 

1-jadval. Eksportchilarni moliyaviy qo‘llab-quvvatlash vositalari3.

Qo‘llab-quvvatlash shakli Tavsifi

Subsidiyalar va grantlar Eksport faoliyatini kengaytirish maqsadida davlat 
tomonidan moliyaviy yordam ajratiladi.

Imtiyozli kreditlar Past foizli kreditlar orqali eksportga yo‘naltirilgan loyihalar 
moliyalashtiriladi.

Valyutani erkin tasarruf qilish Tashqi savdo bilan shug‘ullanuvchi korxonalar o‘z valyuta 
mablag‘laridan erkin foydalanish huquqiga ega.

Eksport faoliyatini faollashtirish jarayonida davlat tomonidan rag‘batlantiruvchi mexanizmlarni 
takomillashtirish alohida ahamiyat kasb etadi. Soliq va bojxona yengilliklari, eksport kreditlari, sug‘urta 
mexanizmlari hamda moliyaviy kafolatlar orqali eksportchi korxonalarni qo‘llab-quvvatlash davlat iqtisodiy 
siyosatining ustuvor yo‘nalishlaridan biri bo‘lishi lozim.

Xususan, eksportga yo‘naltirilgan korxonalarni qo‘shilgan qiymat solig‘idan (QQS) ozod qilish, “yashil 
koridor” tizimini kengaytirish hamda bojxona rasmiylashtiruvi jarayonlarini raqamlashtirish orqali eksport 
faoliyatini yanada soddalashtirish imkonini beradi. Shu bilan birga, eksport sug‘urtasi tizimini rivojlantirish, 
eksportoldi moliyalashtirish mexanizmlarini joriy etish va tashqi bozorlar haqidagi ma’lumotlarni eksportchilarga 
tezkor yetkazish tizimini shakllantirish ham muhim ahamiyatga ega.

Mazkur chora-tadbirlarning izchil amalga oshirilishi eksport jarayonlarining samaradorligini oshirish, milliy 
ishlab chiqaruvchilarning tashqi bozorlardagi raqobatbardoshligini kuchaytirish va mamlakat iqtisodiyotining 
barqaror o‘sishiga xizmat qiladi (2-jadval).

3	  Muallif izlanishlari asosida mustaqil tuzilgan.

2-jadval. Yashil va yuqori texnologik eksport yo‘nalishlarining iqtisodiy samaradorligi tahlili
Eksport yo‘nalishi Turlari va tasnifi Iqtisodiy samaradorligi

Qayta tiklanuvchi 
energiya uskunalari

Quyosh panellari, shamol turbinalari 
va biogaz tizimlarini ishlab chiqarish 
hamda eksport qilish. Mazkur yo‘nalish 
global energetika transformatsiyasining 
markazida turadi.

– Energetik mustaqillikni oshiradi. 
– Yuqori eksport salohiyatiga ega. 
– Innovatsion va yuqori malakali ish o‘rinlarini 
yaratadi.

Organik qishloq 
xo‘jaligi mahsulotlari

Kimyoviy o‘g‘itlarsiz yetishtirilgan 
ekologik toza oziq-ovqat mahsulotlari. 
Ushbu yo‘nalish Yevropa Ittifoqi va 
rivojlangan mamlakatlar bozorlarida 
katta talabga ega.

– Yuqori narxli premium segmentdagi mahsulot 
hisoblanadi. 
– Eksport bozorlarida raqobatbardoshlikni oshiradi. 
– Ekologik tozalik orqali brend qiymatini kuchaytiradi.

Axborot 
texnologiyalari va 
raqamli xizmatlar

Dasturiy mahsulotlar, IT-konsalting, 
texnik xizmat ko‘rsatish va raqamli 
texnologiyalarni eksport qilish. Ushbu 
yo‘nalish transchegaraviy xizmatlar 
eksportining asosiy drayveridir.

– Yuqori qo‘shilgan qiymatga ega. 
– Kapital talabining nisbatan pastligi bilan ajralib 
turadi. 
– Global raqamli iqtisodiyotga chuqur integratsiyani 
ta’minlaydi.

Raqamli eksport 
platformalari va 
elektron to‘lov 
tizimlari

Elektron tijorat, transchegaraviy to‘lovlar 
va fintech xizmatlari orqali to‘g‘ridan-
to‘g‘ri iste’molchilar bilan aloqani yo‘lga 
qo‘yish.

– Eksport hajmini barqaror oshirishga xizmat qiladi. 
– Kichik va o‘rta biznes sub’yektlariga global bozorga 
kirish imkonini yaratadi. 
– Raqamli iqtisodiyotning rivojlanishini jadallashtiradi.

Barqaror iqtisodiy o‘sishga erishishda ekologik xavfsiz va yuqori texnologiyali eksport yo‘nalishlari tobora 
muhim strategik omilga aylanmoqda. Atrof-muhitga zarar yetkazmaydigan, energiya tejamkor mahsulotlar 
ishlab chiqarish hamda ularni xorijiy bozorga yo‘naltirish orqali iqtisodiy samaradorlik bilan birga ekologik 
barqarorlikka ham erishilmoqda.

O‘zbekiston uchun qayta tiklanuvchi energiya uskunalari, organik qishloq xo‘jaligi mahsulotlari va raqamli 
xizmatlar eksporti iqtisodiy o‘sishning ustuvor yo‘nalishlaridan biri sifatida e’tirof etiladi. Raqamli infratuzilmaning 
jadal rivojlanishi, xususan, elektron tijorat (e-commerce) va elektron to‘lov tizimlarining kengaytirilishi, xorijiy 
bozorlar bilan bevosita hamkorlikni kuchaytirib, eksport jarayonlarini yanada modernizatsiya qilmoqda.

2025-yilning dastlabki to‘rt oyida O‘zbekiston Respublikasining tashqi savdo ayirboshlanishi hajmi 24,6 
milliard AQSH dollarini tashkil etib, 2024-yilning shu davriga nisbatan 16,3 foizga oshgan. Mazkur o‘sish 
mamlakat iqtisodiyotining jahon bozorlariga faol integratsiyalashib borayotganini hamda eksport salohiyatining 
izchil mustahkamlanayotganini yaqqol tasdiqlaydi (3-jadval).

3-jadval. O‘zbekiston Respublikasining hududlar kesimida eksport hajmi (mln AQSH dollari)4.
Hududlar nomi 2024 yil 2025 yil O‘sish sur’ati, % Jami hajm ulushi, %

O‘zbekiston Respublikasi 8 792,1 11 882,1 135,1 100,0
Qoraqalpog‘iston Respublikasi 129,5 115,3 89,0 1,0
Andijon viloyati 346,4 308,6 89,1 2,6

Buxoro viloyati 93,1 101,6 109,1 0,9

Jizzax viloyati 64,1 57,9 90,3 0,5

Qashqadaryo viloyati 165,8 144,2 87,0 1,2

Navoiy viloyati 352,7 390,8 110,8 3,3

Namangan viloyati 170,0 198,2 116,6 1,7

Samarqand viloyati 247,9 336,7 135,8 2,8

Surxondaryo viloyati 73,1 135,8 185,8 1,1

Sirdaryo viloyati 85,2 85,9 100,9 0,7

Toshkent viloyati 553,4 594,2 107,4 5,0

Farg‘ona viloyati 181,3 196,3 108,3 1,7

Xorazm viloyati 118,5 121,4 102,4 1,0

Toshkent shahri 1 529,7 1 863,0 121,8 15,7

4	  Statistika ma’lumotlari asosida muallif tomonidan mustaqil tuzilgan.

Bu ko‘rsatkich O‘zbekiston iqtisodiyotining ochiqlik darajasi ortib borayotganini va xalqaro savdo 
munosabatlarida faollikning izchil kuchayib borayotganini ko‘rsatadi. Ayniqsa, eksport hajmining 35,1 foizga 
o‘sib, 11,88 milliard AQSH dollariga yetgani O‘zbekiston mahsulotlariga bo‘lgan global talab ortayotganini 
hamda ichki ishlab chiqarish jarayonlarining xalqaro ehtiyojlarga moslashayotganini tasdiqlaydi.

Tashqi savdo balansi 846,3 million AQSH dollari miqdorida manfiy tafovut bilan yakunlangan bo‘lsa-da, 
eksport sur’atlarining importdan ancha yuqori o‘sish dinamikasi bu farqning yaqin istiqbolda ijobiy tomonga 
o‘zgarish ehtimolini kuchaytiradi. Mamlakatning 183 ta davlat bilan faol savdo aloqalari olib borayotgani esa 
xalqaro iqtisodiy integratsiyaning tobora kengayib borayotganidan dalolat beradi.

O‘zbekistonning asosiy savdo hamkorlari qatorida Xitoy Xalq Respublikasi, Rossiya Federatsiyasi, 
Qozog‘iston, Turkiya hamda Koreya Respublikasi yetakchi o‘rinlarni egallamoqda. Eksportning hududlar 
kesimidagi tahlili esa iqtisodiy faollikning geografik taqsimotini aniq aks ettiradi. Jumladan, 2025-yil yanvar–
aprel oylarida eng katta eksport hajmi Toshkent shahriga to‘g‘ri kelib, 1 863,0 million AQSH dollarini yoki umumiy 
eksportning 15,7 foizini tashkil etdi. Ushbu natija poytaxtda sanoat, logistika va texnologik infratuzilmaning 
yuqori darajada rivojlanganligi, shuningdek, tashqi bozorlarga yo‘naltirilgan yirik korxonalar faoliyatining 
kengaygani bilan izohlanadi.

Ayni paytda, Jizzax viloyati eksport hajmi bo‘yicha eng past natijani — 57,9 million AQSH dollari yoki 
0,5 foiz ko‘rsatkichni qayd etdi. Ushbu holat viloyatda eksportga yo‘naltirilgan ishlab chiqarish quvvatlari va 
zamonaviy logistika infratuzilmasini yanada takomillashtirish zarurligini ko‘rsatadi. Bu esa hududiy iqtisodiy 
siyosatda muvozanatni ta’minlash va qo‘shimcha rag‘batlantiruvchi mexanizmlarni joriy etish lozimligini 
anglatadi.

Surxondaryo viloyati eksport o‘sish sur’ati bo‘yicha alohida e’tiborga loyiq. 2024-yilga nisbatan bu 
hududda eksport hajmi 185,8 foizga oshgan bo‘lib, bu natija viloyatda eksportga yo‘naltirilgan ishlab chiqarish 
salohiyatining faollashganini hamda mintaqaviy tashqi iqtisodiy imkoniyatlarning kengayib borayotganini 
ko‘rsatadi.

Shuningdek, Samarqand, Navoiy va Namangan viloyatlarida ham eksport hajmining barqaror o‘sish 
sur’atlari kuzatildi. Umuman olganda, eksport hajmining ortib borishi nafaqat iqtisodiy faollikning kuchayganidan, 
balki ishlab chiqarishning diversifikatsiyalanayotganidan, mahsulotlarning raqobatbardoshligi va xalqaro 
standartlarga moslashayotganidan ham dalolat beradi.

Yashil iqtisodiyot va yuqori texnologiyalar asosida eksport yo‘nalishlarining kengayib borayotgani 
O‘zbekiston tashqi savdo strategiyasining innovatsion va ekologik barqaror yo‘nalishlarga asoslanayotganini 
ko‘rsatadi. Shu bois, tashqi savdoni rivojlantirishda hududiy infratuzilmani modernizatsiya qilish, yuqori 
qo‘shilgan qiymatga ega mahsulotlar ishlab chiqarishni kengaytirish va logistika tizimini takomillashtirish muhim 
strategik vazifa sifatida dolzarb bo‘lib qolmoqda.

Eksport geografiyasining kengayishi hamda eksport hajmining izchil o‘sib borishi mamlakatning 
raqobatbardosh, barqaror va ochiq iqtisodiyot sari izchil harakat qilayotganini yaqqol aks ettiradi (1-rasm).

1-rasm. YaIM hajmi va o‘sish sur’atlari, yanvar–mart 5.

2025-yilning birinchi choragida O‘zbekiston Respublikasining yalpi ichki mahsuloti (YaIM) joriy narxlarda 
333 592,7 milliard so‘mni tashkil etdi. Ushbu ko‘rsatkich 2024-yilning mos davriga nisbatan 6,8 foizga o‘sishni 
ifodalaydi.

5	  Statistika ma’lumotlari asosida muallif tomonidan mustaqil tuzilgan.

YaIM hajmining barqaror o‘sishi mamlakat iqtisodiyotida keng ko‘lamli faollik kuzatilayotganini, ichki 
talabning mustahkamligini, shuningdek, eksport va ichki ishlab chiqarish sohalarining izchil rivojlanayotganini 
ko‘rsatadi. Mazkur ijobiy o‘sish sur’ati O‘zbekistonning makroiqtisodiy barqarorligi va olib borilayotgan iqtisodiy 
siyosatning samaradorligini tasdiqlab, raqobatbardosh mahsulot ishlab chiqarish hamda xizmat ko‘rsatish 
sohalarining kengayishidan dalolat beradi.

Bundan tashqari, yalpi ichki mahsulot hajmining izchil ortib borishi iqtisodiyotning turli tarmoqlarida — 
sanoat, qishloq xo‘jaligi va xizmatlar sohasida barqaror rivojlanish, innovatsion yangilanishlar hamda iqtisodiy 
faollikning ortib borayotganini tasdiqlaydi (2-rasm).

2-rasm. Barqaror iqtisodiy o‘sishni ta’minlashda eksport salohiyatini oshirish bo‘yicha takliflar 6.

Barqaror iqtisodiy o‘sishni ta’minlashda eksport salohiyatini oshirish quyidagi strategik yo‘nalishlar orqali 
bosqichma-bosqich amalga oshirilishi lozim.

Eng avvalo, yuqori qo‘shilgan qiymatga ega mahsulotlar ishlab chiqarish va ularni xalqaro bozorlarga 
yo‘naltirish jarayoniga alohida e’tibor qaratish zarur. Mahalliy xomashyoni chuqur qayta ishlash orqali tayyor 
mahsulotlar eksportini kengaytirish nafaqat yuqori iqtisodiy samara beradi, balki milliy mahsulotlarning 
raqobatbardoshligini oshirishga ham xizmat qiladi.

Shuningdek, ekologik toza, energiya tejamkor hamda raqamli texnologiyalarga asoslangan mahsulotlar 
eksportini rag‘batlantirish muhim ahamiyat kasb etadi. Zamonaviy elektron tijorat (e-commerce) platformalari, 
elektron to‘lov tizimlari va logistika infratuzilmasini takomillashtirish esa eksport jarayonlarini soddalashtirib, 
xorijiy bozorlar bilan iqtisodiy aloqalarni yanada mustahkamlash imkonini beradi.

Bundan tashqari, eksport bozorlarini diversifikatsiyalash, ya’ni yangi geografik yo‘nalishlarga chiqish 
ham dolzarb masalalardan biridir. Ushbu jarayonni samarali tashkil etish uchun eksportchi korxonalarni 
soliq imtiyozlari, moliyaviy yordam, shuningdek, konsalting va marketing xizmatlari orqali qo‘llab-quvvatlash 
maqsadga muvofiqdir.

Mazkur chora-tadbirlarning izchil amalga oshirilishi O‘zbekistonning eksport imkoniyatlarini kengaytirib, 
mamlakatda barqaror iqtisodiy o‘sish uchun mustahkam zamin yaratadi.

X U L O S A  V A  T A K L I F L A R
O‘zbekistonda barqaror iqtisodiy o‘sishni ta’minlash bevosita eksport salohiyatining o‘sishiga va tashqi 

savdo faoliyatining samaradorligiga bog‘liqdir. Tadqiqot natijalari shuni ko‘rsatadiki, eksportni rivojlantirish 
mamlakat iqtisodiyotining diversifikatsiyasini chuqurlashtiradi, texnologik modernizatsiyani jadallashtiradi 
hamda yangi ish o‘rinlarini yaratish orqali ijtimoiy barqarorlikni mustahkamlaydi.

6	  Muallif izlanishlari asosida mustaqil tuzilgan.

Birinchidan, yuqori qo‘shilgan qiymatga ega mahsulotlar ishlab chiqarish va ularni xorijiy bozorlarga eksport 
qilishni kengaytirish zarur. Mahalliy xomashyoni chuqur qayta ishlash orqali tayyor mahsulotlar eksportini 
oshirish milliy raqobatbardoshlikni kuchaytiradi.

Ikkinchidan, yashil iqtisodiyot va yuqori texnologiyali eksport yo‘nalishlarini rivojlantirish muhim strategik 
ustuvorlik sifatida qaralishi lozim. Qayta tiklanuvchi energiya uskunalari, organik mahsulotlar va IT-xizmatlari 
eksporti mamlakatning ekologik barqaror o‘sish modeliga mos keladi.

Uchinchidan, eksportni rag‘batlantiruvchi mexanizmlarni takomillashtirish, jumladan, soliq va bojxona 
imtiyozlarini kengaytirish, imtiyozli kreditlar, sug‘urta kafolatlari hamda eksportoldi moliyalashtirish tizimini 
rivojlantirish zarur.

To‘rtinchidan, raqamli savdo platformalari va logistika infratuzilmasini modernizatsiya qilish eksport 
jarayonlarini soddalashtiradi hamda xorijiy bozorlar bilan to‘g‘ridan-to‘g‘ri aloqalarni kengaytiradi.

Beshinchidan, hududiy eksport salohiyatini oshirish uchun mintaqaviy ishlab chiqarish klasterlarini qo‘llab-
quvvatlash, zamonaviy transport-logistika tarmoqlarini rivojlantirish va kichik hamda o‘rta biznes sub’yektlarini 
tashqi bozorga chiqishga rag‘batlantirish dolzarb ahamiyat kasb etadi.

Xulosa qilib aytganda, eksport salohiyatining izchil o‘sishi O‘zbekistonning iqtisodiy mustaqilligini 
mustahkamlab, global raqobatda milliy iqtisodiyotning nufuzini oshiradi. Shu sababli, eksportni rivojlantirish 
strategiyasi innovatsion, ekologik va hududiy muvozanat tamoyillari asosida olib borilishi mamlakatning uzoq 
muddatli barqaror o‘sishini ta’minlashda muhim omil bo‘lib xizmat qiladi.

